
【河南府平陽洞河陽濟瀆北海水府投送龍簡青詞〈至和二年八月二十六日〉】

伏以九區至廣，萬物類居。惟川嶽之宅靈，係真仙而總治。載稽道秘，實有舊章。粲然

玉簡之清文，蜿若金鱗之瑞質。茲為鎮信，輔以精誠。伏冀衝鑒昭臨，純祺錫羨。保邦

家之永固，均動植以蒙休。

【雄州開啟北朝皇帝盡七道場齋文〈八月二十六日〉】

伏惟北朝皇帝世結鄰歡，歲交聘問。方睦敦隆之好，遽聞訃告之音。深極哀懷，用申資

薦。廣梵筵而斯啟，陳法供以惟嚴。冀仰助於仙遊，庶永孚於冥佑。

【班荊館賜北朝告哀人使御筵口宣〈八月二十六日〉】

卿載馳使介，來訃國哀。當節物之凜秋，嘉道塗之良苦。宜頒燕犒，以示眷勤。

【班荊館賜契丹告哀人使酒果口宣〈八月二十六日〉】

卿載馳國訃，來及都城。顧惟跋履之勞，宜有頒宣之寵。俾推珍錫，式示眷懷。

【故秦晉國夫人林氏祭文〈堂祭八月二十六日〉】

維靈歸全協禮，卜吉有期。念將於幽扃，俾載陳於祖奠。歆茲芳潔，尚體追懷。

【故秦晉國夫人祭文〈墳祭八月二十六日〉】

維靈壽考有終，勞能可錄。安茲宅兆，備有物容。載申奠訣之恩，式盡追榮之美。

【內中福寧殿罷散三長月祝聖壽道場青詞〈八月三十日〉】

伏以清霜肅候，資萬物以將成；嘉月齋心，延百祥而並集。有嚴秘殿，來格眾靈。冀真

鑒之妙衝，答精衷之蠲潔。保鴻圖而綿固，均庶品以阜康。

【契丹告哀人使回至北京賜御筵口宣〈九月四日〉】

卿遠將國命，來告訃音。當使傳之言旋，俾宴需之加錫。用申眷勞，式示寵恩。

【契丹告哀人使回至雄州賜御筵兼傳宣撫問口宣〈九月四日〉】

卿遠馳國訃，旋飭使軺。載嘉復命之勤，爰錫示慈之宴。式彰寵數，宜體至懷。

【賜鎮海軍節度使檢校太尉同中書門下平章事判亳州陳執中生日禮物口宣〈九月四日〉】

卿榮擁節旄，出臨蕃翰。屬茲誕日，宜有寵頒。當體眷懷，克膺茂數。

【太平興國寺開先殿開啟太祖皇帝忌辰道場齋文〈九月八日〉】

伏以紹百王而開統，昭著於祖功；植眾善之妙因，爰憑於覺力。循有邦之舊典，稽諱日

以先期。載肅齋場，並延淨侶。瞻玉毫之真相，誦貝葉之靈文。仰依慈慧之仁，遐薦清

真之馭。庶資冥佑，式廣孝思。

【太平興國寺開先殿開啟太祖皇帝忌辰道場功德疏右語〈九月八日〉】

伏以受命造邦，耀無窮之丕烈；以時薦福，資妙用於能仁。爰及諱辰，式遵彝憲。即神

居之寶殿，延法侶於隻園。仰冀覺慈，廣敷勝利。威靈如在，冥助於真遊；運祚克昌，

永隆於卜世。

【賜西南蕃蠻人張漢頂等敕書〈九月十二日〉】

敕張漢頂：省所附進馬並朱砂等事，具悉。汝世安邊徼，遠效款誠，涉道里以甚勤，修

貢輸而自達。載嘉忠順，宜有寵頒。今回賜汝紅中錦旋襴一領，八兩渾鍍銀腰帶一條，

衣著二十匹，至可領也。故茲示諭，想宜知悉。秋冷，汝比好否？遣書，指不多及。

【增修青帝朝日風師先蠶等壇祭告逐壇並當處土地祝文〈九月十二日〉】

壇壝之嚴，神明所格。以時修舊，式協彝儀。涓此吉辰，用申昭告。

【皇帝回契丹皇帝告哀書〈至和二年九月〉】

九月日，伯大宋皇帝致書於侄大契丹皇帝闕下：特枉使軺，遽馳國訃。不意凶變，文成

皇帝上仙。載念久敦世好，方睦鄰歡，聞問震驚，撫懷感惻。侄皇帝始茲纘紹，深極哀

摧。冀節至情，以遵典禮。已差人使，專持慰禮。今右宣徽使、忠順軍節度使、左金吾

衛上將軍耶律元亨回，奉書陳謝。不宣。白。

【皇帝回契丹皇太后告哀書〈至和二年九月〉】

九月日，侄大宋皇帝謹致書於嬸大契丹仁慈聖善欽孝廣德安靜正淳懿和寬厚崇覺儀天皇

太后闕下：不意凶變，文成皇帝上仙。方敦鄰睦，遽及訃音。載惟慈慕之懷，必極哀傷

之念。冀從順變，式副瞻言。已差人使，專持慰禮。今右宣徽使、忠順軍節度使、左金

吾衛上將軍耶律元亨回，奉書陳謝。不宣。謹白。

【贈昭信軍節度使遂國公宗顏祭文〈堂祭九月十三日夜〉】

維汝幼而敏明，長克有立，胡謂為善而不永年！奠斝在茲，營魂其慰。

【贈昭信軍節度使遂國公宗顏祭文〈墳所九月十三日〉】

維汝稟質甚秀，享齡不遐。日月有期，厝安惟吉。陳茲奠酌，實悼餘懷。

【賜右領軍衛將軍克衝獎諭敕書〈九月十五日〉】

朕覽先帝之遺文，愴然增慕；嘉汝志之專學，期乃有成。惟睿制之坦明，合聖經之雅奧。

傳寫之善，茲謂藝能；誦習不忘，是為寶訓。宜加褒勖，以勉進修。

【吳王院上梁祭告土地祝文〈九月十五日〉】

本支之盛，棟宇有嚴。吉日既涓，修梁始構。冀神之佑，永壯厥居。

【南京鴻慶宮開啟皇帝本命道場青詞〈九月二十三日〉】

伏以帝運開先，建別都而雄壯；神遊欽奉，肅真館以邃嚴。適臨元命之辰，恭按仙科之

式。薦茲嘉潔，仰彼穹靈。敢祈善應之祥，永固無疆之壽。

【賜鎮海軍節度使檢校太尉同中書門下平章事判亳州陳執中詔〈十月二日〉】

卿近辭宰柄，出守蕃宣。方受署以云初，效右牽而來獻。式彰誠藎，深用歎嘉。

【賜知建昌軍張貴和敕書〈十月二日〉】

敦本勸農，惟汝之職。因時任土，修貢有儀。載省勤誠，用增獎歎。

【啟聖禪院修設故秦晉國肅恭賢正夫人林氏盡七大會齋一中齋文〈十月二日〉】

伏以覺慈廣被，兼濟於含生；冥福所資，必憑於慧力。惟懿柔之秉德，享壽考而有終。

隆睿眷以不忘，集勝緣而增備。願乘妙果，超薦真乘。

【賜吏部尚書同中書門下平章事文彥博生日禮物口宣〈十月二日〉】

卿以名世之材，當秉鈞之任。乃顧具瞻之重，適臨載誕之辰。爰示頒宣，用彰眷遇。

【西太一宮開啟皇帝本命道場青詞〈至和三年正月十五日〉】

伏以真遊所集，靈宇載嚴。聿臨元命之辰，恭按仙科之式。冀紫清之垂鑒，感蠲潔以潛

通。百福來臻，克彰於善應；萬齡增固，永保於無疆。

【撫問麟府代州路臣寮口宣〈二月五日〉】

〈卿汝〉等各蘊才猷，出膺寄任。綽著綏寧之績，克彰勤藎之勞。宜示撫存，用推眷遇。

【皇帝回契丹太皇太后回謝書】

三月日，侄大宋皇帝謹致書於嬸大契丹仁慈聖善欽孝廣德安靜正淳懿和寬厚崇覺儀天太

皇太后闕下：向以訃音來告，方深感愴之懷；賵禮是將，用繼講修之好。豈期懿念，復

枉使車。且承春候之和，克固壽康之福。其於感慰，罔罄敷陳。今順義軍節度使、左監

門衛上將軍蕭佶等回，專奉書陳謝。不宣。謹白。

【皇帝回契丹皇帝回謝書】

三月日，伯大宋皇帝致書於侄大契丹皇帝闕下：頃承哀訃，嘗遣使軺。惟久睦於仁鄰，

俾往申於賻襚。復蒙惠問，仍示腆儀。方此春和，克支福履。其為慰浣，奚既名言。今

順義軍節度使、左監門衛上將軍蕭佶等回，專奉書陳謝。不宣。白。

【建隆觀翊教院開啟皇帝本命道場青詞〈閏三月四日〉】

伏以道妙無方，默運清真之氣；日纏有次，式臨元本之辰。恭按仙儀，俾陳淨醮。伏願

蒼靈昭鑒，福嘏駢臻。萬壽無疆，永隆於鴻算；群生咸遂，均被於餘休。

【賜侍衛親軍步軍副都指揮使涇州觀察使王凱赴闕茶藥口宣〈閏三月二十五日〉】

卿遠戒戎車，夙祗召節。式及炎薰之候，載惟道路之勤。宜頒飲劑之良，用示眷懷之厚。

【賜龍圖閣直學士給事中施昌言已下為修河了畢御筵口宣〈四月四日〉】

X-GORB Books | zh.wikisource.org | CC BY-SA 4.0 5 / 8



歐陽修集/卷084

卿等分庀工徒，繕修堤楗。遽茲訖事，嘉乃有成。宜推宴犒之恩，用獎勞能之效。

【賜鎮東軍節度觀察留後知潁州李端願赴闕茶藥詔〈四月八日〉】

卿出布詔條，入祗召節。屬此炎之候，深惟道路之勤。宜頒藥劑之良，用示眷懷之厚。

【賜契丹賀乾元節國信使副生餼口宣〈四月八日〉】

卿等式將聘幣，來講鄰歡。載嘉道路之勤，宜厚餼牽之品。往膺寵錫，用示眷懷。

【賜文武百官文彥博已下於大相國寺罷散乾元節道場香合口宣〈四月八日〉】

卿等式因誕節，祗率寀寮，修梵供以惟精，罄臣誠而申祝。載嘉忠愛，宜示頒宣。

【賜文武百官文彥博已下於錫慶院罷散乾元節道場酒果兼教坊樂口宣〈四月八日〉】

卿等協德同寅，愛君盡禮。因誕彌之紀節，申祝頌之常儀。宜示宴私，用彰優寵。

【東太一宮開啟保夏祝聖壽金籙道場密詞〈四月二十七日〉】

伏以風薰紀候，阜庶物以蕃滋；道妙無言，集百祥而善應。即琳宮之福地，考金籙之秘

文。薦此令芳，通乎蚃。冀延純錫，保乃昌圖。資壽考於無疆，均蠢生而咸被。

【大慶殿行恭謝之禮御劄〈五月二日〉】

敕內外文武臣寮等：執珪璧以事神，嚴祖宗而配帝，雖有國之常典，亦因時而制宜。朕

承三聖之丕基，撫萬邦之有眾。儉於己，思天下之民豐；勞於心，致天下之民佚。罔敢

怠忽，庶幾治平。而首春以來，偶爽調適，賴三靈敷佑，百福來臻，順以節宣，獲茲康

裕。加以邊隅不聳，風雨以時。雖庶物之咸和，顧眇躬之增惕。是用稽先朝之成憲，詢

故實於有司，即廣殿之翼嚴，擇靈辰之良吉，式申昭謝，以格純休。宜示先期，俾茲誕

告。朕取今年九月內，於大慶殿行恭謝之禮，其今年冬至親祀南郊，即宜權罷。所有合

行諸般恩賞，並特就恭謝禮畢，一依南郊例施行。至日，朕親禦宣德門宣制，仍令所司

詳定儀注以聞。務遵典禮，勿俾煩勞。谘爾多方，咸體予意。故茲劄示，想宜知悉。

【賜五台山十寺僧正知令等敕書〈五月七日〉】

汝等並懷出俗之心，而有愛君之志。因王正之肇序，遵佛事以修嚴。期申祝延，來效誠

獻。載嘉勤款，宜有恩頒。

【賜天章閣待制知揚州許元詔〈五月七日〉】

汝以材敏，班餘詔條。眷乃淮海之濱，產茲草木之美。以時采掇，來效貢輸。嘉爾勤誠，

良深歎獎。

【天貺節謝內中露香表〈五月七日〉】

伏以薰風應候，滋阜於群生；嘉節紀時，恭承於景貺。已嚴淨館，虔奉秘祠。仍假薰修，

附通精意。蒼靈昭鑒，純祉來臻。

【撫問廣南西路臣寮口宣〈五月十七日〉】

〈卿汝〉等並以幹能，出分寄任。顧此蘊隆之候，載嘉宣布之勤。宜示慰存，用彰眷遇。

【除授陳執中行尚書左僕射充觀文殿大學士依舊判亳州加食邑食實封餘如故仍放朝謝制

〈六月十日〉】

門下：爵祿之寵，所以優老而崇賢；退讓之風，所以勵俗而敦化。眷我元輔，殿於近邦，

屢辭將相之榮，備述君臣之遇。雖重違懇悃之請，而豈無恩意之隆？爰告外庭，以旌嘉

尚。具官陳執中，質性剛直，姿識敏明。出於名臣之家，早有時材之用。自更中外之任，

實勤夙夜之勞。出撫師徒，宣威種落之外；入參機要，竭忠帷幄之間。至於兩踐台司，

首當國論。杜門絕請，善避權勢以遠嫌；處事執心，不為毀譽而更守。顧方深於倚信，

乃祈解於鈞衡。兼秉旄調鼎之榮，資鎮俗偃蕃之重，所以優逸耆哲，養頤精神。而數形

奏封，每以疾告。察其誠至，良為惻然。若夫中台之崇，端揆是為於師長；秘殿之職，

詢訪實思於老成。推此茂恩，俾如汝誌。仍廣邑封之數，即安屏翰之居。於戲！壹思慮

以專心，勤藥石以自輔。人實求舊，予惟不忘。勉期壽康，往服休命。可特授行尚書左

僕射，充觀文殿大學士，依舊判亳州，加食邑七百戶，食實封三百戶，功臣、散官、勳

封如故，仍放朝謝。主者施行。

【宣召曾公亮口宣〈六月六日〉】

有敕：卿自辭職禁林，班條近輔，休有政績，播於民聲。既深柬於予衷，俾召還其舊物。

矧汝材望，著於搢紳。豈惟潤色之文，方佇論思之益。

【撫問河北路臣寮諸軍將校口宣〈七月二日〉】

卿等任膺委寄，職在綏寧。當茲災沴之餘，備著勞能之效。俾申撫慰，宜體眷懷。

【撫問樞密直學士施昌言為患口宣〈七月七日〉】

卿方委政條，遽聞疾告。致爽調和之理，豈非夙夜之勞？勉輔天真，冀遵藥喜。俾申撫

慰，式示眷懷。

【撫問澶州滑州衛州通利軍梅摯等及存恤逐州軍為水災及防護堤岸口宣〈七月七日〉】

卿汝等列蕃宣之重寄，罹澍潦之時災。顧乃兵民，載深隱惻。尚賴班條之善，克申捍患

之勞。往道予懷，俾申慰撫。

【萬壽觀延祥殿開啟中元節資薦真宗皇帝道場青詞〈七月七日〉】

伏以道生萬物，運元氣於無形；節正三元，紀清商之令序。洪惟先聖，邈矣真遊。貽睿

業以嗣承，增孝思之時感。式陳淨醮，仰薦精衷。伏願靈馭在天，愈資於冥佑；寶圖綿

世，永庇於群生。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

